SAFT – jákvæð og örugg netnotkun barna og unglinga.
Netið er óþrjótandi brunnur fróðleiks og afþreyingar en þar leynast hættur sem þarf að kunna að varast.  Heimili og skóli standa að netöryggisverkefninu SAFT – Samfélag, fjölskylda og tækni.  Verkefnið er til tveggja ára, það hófst 1. október 2004 og lýkur 30 september 2006.

Verkefninu er ætlað að stuðla að vitundarvakningu um jákvæða, örugga og ábyrga notkun Netsins og nýrra miðla meðal barna og unglinga. Verkefnið er samstarfsverkefni yfir 20 landa í Evrópu með stuðningi Evrópusambandsins. Menntamálaráðuneytið er samningsaðili við ESB en Heimili og skóli sjá alfarið um skipulagningu og framkvæmd verkefnisins.

Á vegum verkefnisins er  Alþjóðlegi netöryggisdagurinn haldinn ár hvert og verður hann næst haldinn 7. febrúar 2006. 
Næstu mánuði verður ráðist í gerð kennsluefnis fyrir börn í 4. til 10. bekk á sviði gagnrýninnar heimildanotkunar og siðferðis þegar kemur að netnotkun. Um þessar mundir er einnig verið að leggja lokahönd á niðurstöður tölvuleikjakönnunar sem Rannsókn og greining vinnur að. Í október og nóvember verður hrint af stað kynningu á  niðurstöðum könnunarinnar og merkingum á tölvuleikjum. Eftir áramótin verður ráðist í viðamikla könnun á farsímanotkun barna og unglinga á Íslandi en eins og margir vita eru flestir farsímar í dag með nettengingu og öðrum aukabúnaði sem gerir þá að margmiðlunartækjum frekar en einföldum talsímum. 

Upplýsingagátt um netöryggi: www.saft.is 

Nýverið var opnuð ný heimasíða verkefnisins: www.saft.is. Það er markmið samtakanna að síðan verði byrjunarreitur fyrir alla þá sem eru að leita sér upplýsinga um netöryggi á breiðum grunni. 
Sögusamkeppni SAFT
Á Alþjóðlega netöryggisdaginn, 8. febrúar sl. var hleypt af stað sögusamkeppni meðal grunnskólanemenda þar sem þeim var boðið að fara í ferðalag um Netið og skrifa um það sögu.  Sams konar sögusamkeppni var einnig haldin í 18 öðrum löndum á sama tíma.  
Þriðjudaginn 30. ágúst s.l. voru verðlaun í Sögusamkeppni SAFT afhent við hátíðlega athöfn í Borgarbókasafninu við Tryggvagötu í Reykjavík.   Alls bárust 54 sögur í keppnina og var dómnefndinni nokkur vandi á höndum. Dómnefndina skipuðu þau Þorvaldur Þorsteinsson (formaður), Hildur Hermóðsdóttir og Hlynur Helgason.
Forseti Íslands, herra Ólafur Ragnar Grímsson flutti ávarp við athöfnina og afhendi verðlaunin sem voru hin glæsilegustu. Einn verðlaunahafi, Ingibjörg Ólöf Benediktsdóttir, 14 ára úr Varmalandsskóla í Borgarfirði var valin til að sækja lokahátíð keppninnar sem haldin verður í París þann 9. desember nk.  Þar munu verðlaunahafar landanna 19 koma saman og gera sér glaðan dag.  Verðlaunasögurnar verða við það tækifæri gefnar út í einni bók.

Veitt voru 6 einstaklingsverðlaun í tveimur aldursflokkum auk þess sem einn skóli var verðlaunaður fyrir góða þátttöku.
Verðlaunahafar yngri flokkur (9 til 12 ára):

1. Fríða Theodórsdóttir – Klébergsskóla, Reykjavík. Netferðalagið.
2. Helga Sædís Jónsdóttir – Álftanesskóla, Álftanesi. Netferðin.
3. Elín Jósepsdóttir – Borgarhólsskóla, Húsavík. Netferðalag Mötu, Alpha og Netvarðar
Verðlaunahafar eldri flokkur (13 til 16 ára):

1. Ingibjörg Ólöf Benediktsdóttir – Varmalandsskóla, Borgarfirði. Undarlegir atburðir. Ingibjörg Ólöf fer ásamt forráðamanni til Parísar í desember n.k. á lokahátíð sögusamkeppninnar í Evrópu. 
2. Elín Þórsdóttir – Hólabrekkuskóla, Reykjavík. Björgunarleiðangurinn.
3. Stefán Jóhannsson – Seyðisfjarðarskóla, Seyðisfirði. Netrallíið ógurlega. 
Heiðarskóli í Reykjanesbæ fékk verðlaun fyrir glæsilega þátttöku bekkjarins 4-HS sem sendi inn 11 sögur. Gunnar Þór Jónsson skólastjóri og Heiðrún Björk Sigmarsdóttir kennari taka við verðlaununum. 

Eftirtaldir aðilar fá sérstakar þakkir fyrir stuðning við framkvæmd sögusamkeppninnar: Linkur, EJS, Penninn, Sena, Borgarbókasafnið og Flugfélag Íslands. 

Nánari upplýsingar um SAFT verkefnið er að finna á heimasíðu þess:  www.saft.is 

